
Comente distrùere unu de sos pacos setores sanos de sa massaria e pro ite 

 

In sos annos 80 e 90 s’agriturismu est resessidu a ottènnere, cun sacrifìtziu, resurdados 

mannos siat pro sa gente chi at acollugidu siat pro sa calidade de su màndigu. 

Custu mancari chi non b’esserent normas sanitàrias chi regulaiant su setore, tantu chi 

s’agriturismu at semper fatu riferimentu a sas normas de sos albergos e de sos ristorantes 

chi non semper sunt addatas a sas particularidades de sos locales e a su manìgiu pro 

fàghere sos produtos, su binu, s’abardente e sos licores de s’azienda. Bastat de nàrrere 

chi in sos agriturismos non si pesant prus puddas, anàdias, cunillos e duncas non 

s’ammaniant prus màndigos de su connotu comente a sos malloreddus cun sa bagna de 

peta de pudda, o su puddu agreste cottu cun s’ispidu o in sa cadriga. E custu pro more de 

règulas chi, si no b’aiat su logu a norma, finas pro masellare unu puddu s’arriscaiat de 

buscare santziones mannas. E custu est petzi unu esèmpiu. 

Como pro more de una norma “bipartisan” chi at cumpresu pagu de su problema nos 

agatamus a fàghere sos contos cun unu “albo fornitori” chi no andat bene. Bastat de 

pessare, pro su chi pertocat sa peta, chi si sunt pòdidos marcare duos fornidores ebia, 

ambos de s’ala de Macumele, chi diant dèvere cuberare sa peta pro totu sos agriturismos 

de Sardinna sena cunsiderare chi la traballant a cantos mannos e no a finu comente diat 

bisongiare a sas aziendas. 

E si nono s’agriturismu si diat dèvere comporare unu mègiu refrigeradu pro si riterare sa 

peta, mancari dae Teulada a Macumele, e su prus de sas bortas mutire unu carnatzeri pro 

la massarigiare. De fàghere normas pro chie masellat pagu roba, comente amus 

cunsigiadu prus de una borta e comente faghent in àteras regiones chi non sunt mancu a 

istatutu ispetziale, mancu si nde faeddat. Como nos dimandamus pro ite. 

Si diat èssere beru, e custu est probàbile, chi unas cantas aziendas bogant cambarones 

pro ite non si cumpudant cussas aziendas, datu chi sos averguamentos fiant prevìdidos 

giai in sa lege de su mese de austu de su 1998? 

Pro ite non s’agiudant sas aziendas in manera chi traballent sos produtos issoro de seguru 

sardos e aziendales? 

Pro ite casticare unu de sos pacos setores sanos de sa massaria nostra pesende dudas in 

internet,  in sa radio, in sa televisione e in sos giornales? 

Pro ite a un’ala sos operadores turìsticos sunt tratados comente tramperis e a s’àtera si 

cherent abèrrere 2000 agriturismos pro sas àndalas a caddu de sa Sardinna Sunt 

cuntraditziones difìtziles de cumprèndere  



Como che semus belle a su 16 de làmpadas e cust’istade chie at a bènnere a sos 

agriturismos sardos, su bonu de sas bortas ant a mandigare peus de s’annu in antis ca 

sos agriturismos ant a dèvere comporare su casu, sa frue e su recotu dae s’albo fornitori e 

non dae su pastore lacanàrgiu chi li daet de seguru unu frutu de sartu sardu, sa matessi 

cosa pro sa peta chi dae unu muntone de annos comporaiat dae su carnatzeri de sa bidda 

e duncas fiat sarda, non faedemas de sos culurgionis ogiastrinos chi no ant a pòdere 

èssere ammaniados prus in azienda ma ant a dèvere èssere comporados dae s’albo 

perdende gasi sas caratilisticas de su connotu ca dae bidda a bidda cambiat siat su 

cundimentu siat sa mannarìa. 

Nos dimandamus oe: fiat a beru pretzisa custa operatzione de marketing a su contràriu? 

Chie bi balàngiat? 

S’Agriturist, assòtziu de su setore de Confagricoltura, giai dae s’annu coladu aiat 

sinnaladu custas chistiones in unu addòbiu pùblicu in Santa Cristina, e finas su mese 

passadu in sa Cummissione Agricoltura ma a oe no amus àpidu imposta peruna a sas 

pregontas chi amus postu. 


